
　　景祐元年九月，秘書丞余靖上言：「國子監所印兩漢書文字舛訛，恐誤後學，臣謹

參括眾本，旁據它書，列而辨之，望行刊正。」詔送翰林學士張觀等詳定聞奏，又命國

子監直講王洙與靖偕赴崇文院讎對。

　　二年三月，靖又上言：「案顏師古敘例云：班固《漢書》，舊無註解，唯服虔、應

劭等各著音義，自名其家。至西晉晉灼，集為一部，凡十四卷，又頗以意增益，時辯二

學當否，號曰《漢書集注》。永嘉之亂，此書不至江左。有臣瓚者，莫知氏族，考其時

代，亦在晉初，又總集諸家音義，稍以己見，續廁其末，掎摭前說，多引《汲冢竹書》，

凡二十四卷，分為兩帙。凡稱集解、音義，即其書也，蔡謨全取此書散入眾篇，自是以

來，始有注本。至唐太宗時，皇太子承乾命顏師古更加刊整，刪繁補略，裁以己說，儒

者服其詳博，遂成一家。總先儒註解，名姓可見者二十有五人，而爵里、年代，史闕載

者殆半。考其附著及舊說所承注釋源流、名爵、年次，謹條件以聞望德，刻於本書之末，

庶令學者啟卷具知。」奏可。今列之如左：

　　荀悅，字仲豫，潁川人，後漢秘書監。〈撰《漢紀》三十卷，其事皆出《漢書》。

〉

　　服虔，字子慎，滎陽人，後漢尚書侍郎、高平令、九江太守。〈初名重，改名祗，

後定名虔。〉

　　應劭，字仲援，〈一字仲援，一字仲遠。〉汝南南頓人，後漢蕭令，御史營令，泰

山太守。

　　伏儼，字景宏，琅邪人。

　　劉德，北海人。

　　鄭氏，舊傳晉灼《集注》云北海人，不知其名，而臣瓚以為鄭德。今書但稱鄭氏。

　　李斐，不詳所出郡縣。

　　李奇，南陽人。

　　鄧展，南陽人，魏建安中為奮威將軍，封高樂鄉侯。

　　文穎，字叔良，南陽人，後漢末荊州從事，魏建安中為甘陵府丞。

　　張揖，字稚讓，清河人，〈一云河間人。〉魏太和中為博士。〈止解《司馬相如傳》

一卷。〉

　　蘇林，字孝友，陳留外黃人，魏給事中領秘書監、散騎常侍、永安衛尉、太中大夫，

黃初中遷博士，封安成亭侯。

　　張晏，字子博，中山人。

　　如淳，馮翊人，魏陳郡丞。

　　孟康，字公休，安平廣宗人，魏散騎常侍、弘農太守、領典農校尉、勃海太守、給

事中、散騎侍郎、中書令，後轉為監，封廣陵亭侯。

　　項昭，不詳何郡縣人。

　　韋昭，字弘嗣，吳郡雲陽人，吳尚書郎、太史令、中書郎、博士祭酒、中書僕射，

封高陵亭侯。

　　晉灼，河南人，晉尚書郎。

　　劉寶，字道真，高平人，晉中書郎、河內太守、御史中丞、太子中庶子、吏部郎、

安北將軍。〈侍皇太子講《漢書》，別有《駁義》。〉

　　臣瓚，不知何姓。案裴駰《史記序》云，莫知氏姓。韋稜《續訓》又言未詳，而劉

孝標《類苑》以為於瓚，酈元注《水經》以為薛瓚。姚察《訓纂》云，案《庾翼集》於

瓚為翼主簿、兵曹參軍，後為建威將軍。《晉中興書》云，翼病卒，而大將軍於瓚等作

亂，翼長史江虨誅之。於瓚乃是翼將，不載有註解《漢書》。然所采眾家音義，自服虔、

孟康以外，並因晉亂滅，不傳江左。而《高紀》中瓚案《茂陵書》、《文紀》中案《漢

祿秩令》，此二書亦復亡失，不得過江，明此瓚是晉中朝人，故得具其先輩音義及《茂

陵書》《漢令》等耳。蔡謨之江左，以瓚二十四卷散入《漢書》，今之注也。若謂為於

瓚，乃是東晉人，年代前後了不相會，此瓚非於足可知矣。又案《穆天子傳》目錄云，

秘書校書郎傅瓚校古文《穆天子傳》，已記《穆天子傳》者，汲縣人不准盜發古冢所得

書。今《漢書音義》臣瓚所案，多引《汲書》以駁眾家訓義，此瓚疑是傅瓚。瓚時職典

校書，故稱臣也。顏師古曰，後人斟酌瓚姓，附之傅族耳，既無明文，未足取信。

　　郭璞，字景純，河東人，晉贈弘農太守。〈止注《相如傳序》及遊獵詩賦。〉

　　蔡謨，字道明，陳留考城人，東晉侍中五兵尚書，太常領秘書監，都督徐、兗、青

三州諸軍事，領徐州刺史，左光祿大夫開府儀同三司，領揚州牧，侍中司徒不拜，贈侍

中司空，諡文穆公。

　　崔浩，字伯深，清河人，後魏侍中特進撫軍大將軍，左光祿大夫、司徒，封東郡公。

〈撰荀悅《漢紀》音義。〉

　　顏籀，字師古，雍州萬年人。唐中書侍郎，兼通直散騎常侍、秘書少監、弘文館學

士，封琅邪縣子。

　　二年九月校書畢，凡增七百四十一字，損二百一十二字，改正一千三百三字。

